
1103/1 BAHASA MELAYU KERTAS 1

1.0 INSTRUMEN PENTAKSIRAN

Kod Mata Pelajaran : 1103/1
Bentuk Ujian : Ujian Subjektif
Markah Penuh : 100 Markah
Masa : 2 Jam

1.1 REKA BENTUK INSTRUMEN PENTAKSIRAN

Kertas 1 mengandungi 2 bahagian, iaitu Bahagian A dan Bahagian B.

Bahagian A : Mengandungi 1 soalan (30 markah).
Soalan wajib dijawab.

Bahagian B : Mengandungi 4 soalan pilihan (70 markah).
Calon perlu menjawab 1 soalan sahaja.

2.0 PRESTASI CALON

2.1 PRESTASI CALON BAHAGIAN A

2.1.1 Prestasi Keseluruhan
Pada keseluruhannya, calon memahami tugasan soalan dengan tepat

dan dapat menghuraikan idea dengan jelas. Bagi calon cemerlang,

kematangan dalam menyampaikan idea terserlah dengan huraian yang

jelas dan contoh yang sesuai. Calon juga dapat membuktikan

kemampuan mereka menguasai hukum tatabahasa bahasa Melayu.

Walau bagaimanapun, masih terdapat segelintir calon yang gagal

menguasai kemahiran menulis dan tidak dapat menyampaikan idea

dengan baik dan berkesan.

2.1.2 Prestasi Mengikut Kumpulan Calon

Kumpulan Prestasi Tinggi
Karangan calon menepati tema soalan. Idea dihuraikan dengan jelas

dan matang, disertakan dengan contoh yang sesuai. Bahasa calon pula

gramatis daripada aspek kata dan ayat, kosa kata luas serta tepat.

Penggunaan tanda baca betul dan tepat. Wacananya lengkap dan unsur

bahasa yang digunakan bervariasi. Calon turut menggunakan ungkapan

menarik.

Kumpulan Prestasi Sederhana
Jawapan calon masih menepati tugasan berdasarkan bahan rangsangan

yang diberi. Idea calon masih relevan. Huraian idea masih jelas.

Calon menggunakan bahasa yang masih gramatis daripada aspek kata

dan ayat. Selain itu, penggunaan kosa kata umum dan terhad.

Wacananya masih lengkap dan unsur bahasa masih bervariasi.

2.2 KUPASAN JAWAPAN BAHAGIAN A
Soalan Bahagian A

Calon perlu menulis rencana bagi menghuraikan kebaikan bersukan dengan
menggunakan semua bahan yang diberikan. Calon dikehendaki menjawab berdasarkan
maklumat yang diberikan seperti di bawah:

● sukan wahana perpaduan kaum
● Ayuh, Kekal Cergas dan Sihat
● kedudukan pingat (mengharumkan nama negara/imej/contoh)

Contoh Jawapan Calon Prestasi Tinggi

Calon menjawab tugasan soalan dengan tepat. Calon dapat menghuraikan kebaikan
bersukan berdasarkan maklumat yang diberikan dalam soalan, iaitu sukan sebagai
wahana perpaduan kaum, mengekalkan kesihatan diri dan meningkatkan imej
negara.

Pada bahagian pengenalan, calon dapat memahami tugasan tentang kebaikan
bersukan.

Pada bahagian huraian idea, ketiga-tiga idea yang dihuraikan oleh calon, iaitu wahana
perpaduan kaum, mengekalkan kesihatan diri dan meningkatkan imej negara
adalah jelas serta matang disertakan dengan contoh yang sesuai.

Calon menggunakan pelbagai jenis ayat yang gramatis. Terdapat penggunaan pelbagai
kosa kata dan ungkapan yang luas serta tepat, contohnya badan cergas, minda cerdas,
medium perpaduan kaum dan terapi kendiri. Selain itu, bahasa yang digunakan oleh
calon juga bervariasi. Laras yang digunakan sesuai dengan tugasan.

Pada bahagian penutup, calon berupaya menulis kesimpulan yang mantap dengan
memberikan cadangan agar aktiviti bersukan dijadikan rutin harian masyarakat bagi
menjamin kesejahteraan hidup.

Contoh Jawapan Calon Prestasi Sederhana

Pada bahagian pengenalan, calon kumpulan sederhana masih dapat memahami
tugasan tentang kebaikan bersukan.

Pada bahagian huraian idea, jawapan calon masih menepati tugasan berdasarkan
bahan rangsangan. Idea calon masih relevan. Huraian idea masih jelas, contohnya,
“Tambahan pula, bersukan dapat mengurangkan stres. Semasa bersukan, badan kita
akan berpeluh dan mengeluarkan hormon yang boleh membawa kegembiraan. Oleh itu,
kita dapat menghapuskan ‘berasaan’ yang ‘negetif’ dan keletihan dalam kehidupan kita, ”

Calon menggunakan ayat yang masih gramatis tetapi terdapat kesalahan minimum.
Terdapat kesalahan bahasa yang minimum seperti “kita dapat mengekalkan cergas dan
sihat (kita dapat mengekalkan kecergasan dan kesihatan), bersukan juga dapat
mengeratkan hubungan sesuatu dengan orang lain (bersukan juga dapat mengeratkan
hubungan sesuatu dengan orang lain), dan sesetengah sukan dijalani secara kumpulan
(sesetengah aktiviti sukan dijalankan secara berkumpulan)”. Selain itu, penggunaan
kosa kata calon juga umum. Pengolahan calon juga masih menarik dan pemerengganan
masih sesuai.

Pada bahagian penutup, calon membuat penegasan bahawa bersukan boleh
meningkatkan kualiti kehidupan dan keselesaan.

2.3 CADANGAN / SYOR BAHAGIAN A
2.3.1 Calon

a) Semua kemahiran dan tema dalam Dokumen Standard Kurikulum
dan Pentaksiran (DSKP) perlu dikuasai oleh calon. Buku teks
Tingkatan 4 dan Tingkatan 5 mestilah menjadi rujukan utama calon.

b) Calon perlu banyak membaca bahan seperti majalah, akhbar, jurnal
dan karya sastera seperti novel serta cerpen untuk menambahkan
pengetahuan, mematangkan fikiran, mengikuti perkembangan
semasa dan memantapkan penguasaan bahasa.

c) Calon hendaklah selalu membuat latihan menulis karangan dalam
pelbagai format agar dapat menguasai semua format karangan dan
menyampaikan idea dengan bahasa yang lancar, pengolahan yang
menarik serta laras bahasa yang betul.

d) Calon perlu menguasai kemahiran menganalisis bahan/tugasan.
Calon perlu meneliti dan memahami semua kata tugas sebelum
memilih soalan yang hendak dijawab.

e) Calon perlu menyenaraikan isi ringkas atau menyediakan rangka
jawapan sebelum menjawab sesuatu soalan. Rangka jawapan
dapat membantu calon menepati peruntukan masa.

2.3.2 Guru
a) Kemahiran dan tema dalam DSKP perlu dikuasai oleh guru. Buku

teks Tingkatan 4 dan Tingkatan 5 mestilah menjadi rujukan utama
guru.

b) Guru hendaklah merancang pengajaran dan pembelajaran (PdP)
bagi menyelesaikan sukatan mata pelajaran supaya ulang kaji dan
latih tubi dapat dilaksanakan dengan berkesan.

c) Guru perlu memantapkan asas penulisan karangan murid pada
peringkat menengah rendah agar mereka memahami cara
merangka karangan, format menulis karangan dan
mengembangkan isi dengan lebih berkesan.

d) Guru perlu membincangkan pelbagai isu semasa dengan murid
semasa PdP agar mereka dapat mengemukakan isi-isi yang
matang, pemikiran kritis dan idea yang analitik dalam karangan.

e) Aspek koheren dan kohesi dalam isi karangan perlu diberikan
penekanan oleh guru dan dibudayakan dalam aktiviti PdP.

2.4 PRESTASI CALON BAHAGIAN B

2.4.1 Prestasi Keseluruhan
Sebahagian besar calon dapat menjawab tugasan dengan baik.

Mereka dapat menyampaikan, menghuraikan dan mengolah idea dengan

jelas. Calon juga berjaya membuktikan kemampuan dan kebolehan

menghasilkan karangan yang panjangnya antara 350 hingga 500 patah

perkataan. Calon juga dapat mengemukakan contoh yang relevan. Hal ini

menunjukkan bahawa calon mempunyai pengetahuan yang luas

berkaitan dengan tugasan soalan.

2.4.2 Prestasi Mengikut Kumpulan Calon

Kumpulan Prestasi Tinggi
Calon berjaya menjawab tugasan mengikut kehendak soalan.

Calon mampu menghuraikan idea dengan jelas dan matang, disertakan

dengan contoh yang sesuai. Calon menggunakan pelbagai jenis ayat

yang gramatis dan kosa kata yang luas serta tepat. Gaya bahasa yang

digunakan juga menarik daripada aspek keindahan bahasa, di samping

penggunaan ungkapan yang relevan untuk mengukuhkan huraian idea.

Penggunaan unsur bahasa bervariasi manakala laras bahasa sesuai

dengan tugasan. Penggunaan tanda baca tepat dan sesuai serta

kesalahan bahasa minimum. Pengolahan sangat menarik dan berkesan.

Pemerengganan karangan juga sesuai.

Kumpulan Prestasi Sederhana
Calon masih menjawab tugasan mengikut kehendak soalan. Calon masih

mampu menghuraikan idea dengan jelas disertakan dengan contoh yang

masih sesuai. Calon menggunakan ayat yang masih gramatis dan kosa

kata umum. Gaya bahasa yang digunakan daripada aspek keindahan

bahasa kurang menarik, di samping penggunaan ungkapan kurang

berkesan. Laras bahasa yang digunakan masih sesuai dengan kehendak

tugasan. Penggunaan tanda baca masih tepat dan sesuai serta

kesalahan bahasa minimum. Pengolahan masih menarik sementara

pemerengganan masih sesuai.

2.5 KUPASAN JAWAPAN BAHAGIAN B
Soalan Bahagian B
Soalan 1

Calon dikehendaki membincangkan pengaruh media sosial dalam kehidupan
masyarakat seperti yang terdapat dalam petikan, iaitu:

● Pengaruh media sosial terhadap nilai, sikap dan pola tingkah laku (positif
atau negatif)

● Pengaruh positif :
- memudahkan masyarakat saling berinteraksi
- memperoleh dan menyampaikan maklumat dengan mudah serta cepat

Contoh Jawapan Calon Prestasi Tinggi

Pada bahagian pengenalan, calon dapat memahami tugasan tentang pengaruh media
sosial dalam kehidupan masyarakat.

Pada bahagian huraian idea, calon berjaya menjawab tugasan mengikut kehendak
soalan, iaitu menjelaskan pengaruh media sosial terhadap nilai, sikap dan pola tingkah
laku seperti memberikan laluan alternatif kepada masyarakat untuk saling berinteraksi
meskipun berada pada jarak yang jauh, dapat membantu masyarakat untuk
memperoleh dan menyampaikan maklumat dengan mudah dan pantas, dan membantu
meningkatkan taraf ekonomi dalam sesebuah masyarakat.

Calon menggunakan pelbagai jenis ayat yang gramatis seperti “Keadaan ini telah
menyebabkan integrasi antara wilayah serta kaum dapat dipertingkatkan melalui dunia
Internet.” Kosa kata yang digunakan juga luas dan tepat. Gaya bahasa yang digunakan
menarik daripada aspek keindahan bahasa dan penggunaan ungkapan menarik yang
tepat, contohnya, “laluan alternatif, integrasi antara wilayah dan batu penghalang.”
Penggunaan unsur bahasa bervariasi manakala laras bahasa sesuai dengan tugasan.
Penggunaan tanda baca juga tepat.

Pengolahan calon juga sangat menarik dan berkesan. Calon menggunakan
pemerengganan yang seimbang dan lengkap dengan perenggan pengenalan,
perenggan idea dan perenggan penutup.

Pada bahagian penutup, calon berupaya menulis kesimpulan yang mantap dengan
melahirkan harapan supaya masyarakat bijak menggunakan media sosial.

Contoh Jawapan Calon Prestasi Sederhana

Pada bahagian pengenalan, calon kumpulan sederhana masih dapat membincangkan
pengaruh media sosial dalam kehidupan masyarakat.

Pada bahagian huraian idea, calon masih menjawab tugasan mengikut kehendak
soalan, iaitu membincangkan pengaruh media sosial dalam kehidupan masyarakat.
Idea yang dikemukakan masih relevan, huraian juga masih jelas dan contoh yang
diberikan masih sesuai. Contohnya, “Sebagai contoh, pengguna boleh menanyakan
khabar melalui aplikasi whatsapps dan emel. Kesannya, dapat menjimatkan sumber
tenaga manusia dan mengurangkan risiko kemalangan kerana hanya berinteraksi
secara atas talian.”

Calon menggunakan pelbagai ayat yang masih gramatis tetapi terdapat kesalahan
minimum. Selain itu, penggunaan kosa kata calon juga umum. Terdapat kesalahan
bahasa yang minimum seperti “telah merapakkan lagi hubungan gadjet dengan para
pelajar (telah merapatkan hubungan peranti dengan pelajar), pusat membeli belah
(pusat beli-belah) dan atas talian (dalam talian).” Pengolahan calon juga masih menarik
dan pemerengganan masih sesuai.

Pada bahagian penutup, calon masih berupaya menulis kesimpulan dengan
menyatakan bahawa setiap ahli dalam kalangan masyarakat haruslah menggunakan
media sosial dengan bijak agar tidak menghabiskan masa dengan perkara yang
membuang masa.

Soalan 2

Calon dikehendaki menghuraikan implikasi positif dan negatif bekerja sambilan
dalam kalangan pelajar seperti yang terdapat dalam petikan, iaitu:
● menambahkan pendapatan / membantu meringankan beban kewangan keluarga
● melupakan tugas utama, iaitu belajar / terlalu mementingkan kewangan

Contoh Jawapan Calon Prestasi Tinggi

Pada bahagian pengenalan, calon dapat memahami tugasan tentang implikasi positif
dan negatif bekerja sambilan dalam kalangan pelajar.

Pada bahagian huraian idea, calon berjaya menjawab tugasan mengikut kehendak
soalan, iaitu implikasi positif dan negatif bekerja sambilan dalam kalangan pelajar seperti
“mereka dapat meningkatkan kuasa beli, meringankan beban keluarga dan
mengabaikan pelajaran tanpa memikirkan masa depan.”

Calon menggunakan pelbagai jenis ayat yang gramatis seperti “Oleh itu, implikasi
pertama apabila pelajar bekerja secara sambilan ialah mereka dapat meningkatkan
kuasa beli mereka sendiri.” Kosa kata yang digunakan juga luas dan tepat. Gaya bahasa
yang digunakan menarik daripada aspek keindahan bahasa dan penggunaan ungkapan
menarik yang tepat, contohnya, “titik peluh, menimba pengalaman dan mengikuti trend”.
Penggunaan unsur bahasa bervariasi manakala laras bahasa sesuai dengan tugasan.
Penggunaan tanda baca juga tepat.

Pengolahan calon juga sangat menarik dan berkesan. Calon menggunakan
pemerengganan yang seimbang dan lengkap dengan perenggan pengenalan,
perenggan idea dan perenggan penutup.

Pada bahagian penutup, calon berupaya menulis kesimpulan yang mantap dengan
menasihatkan murid yang bekerja sambilan supaya tidak mengabaikan pelajaran.

Contoh Jawapan Calon Prestasi Sederhana

Pada bahagian pengenalan, calon kumpulan sederhana masih dapat membincangkan
implikasi positif dan negatif bekerja sambilan dalam kalangan murid.

Pada bahagian huraian idea, calon masih menjawab tugasan mengikut kehendak
soalan, iaitu implikasi positif dan negatif bekerja sambilan dalam kalangan pelajar.
Idea yang dikemukakan masih relevan, huraian juga masih jelas dan contoh
masih sesuai. Contohnya, “mampu menambahkan pendapatan individu, membantu
dalam meringankan beban kehidupan keluarga dan pelajaran para pelajar akan terabai.”

Calon menggunakan pelbagai ayat yang masih gramatis tetapi terdapat kesalahan
minimum. Selain itu, penggunaan kosa kata calon juga umum. Terdapat kesalahan
bahasa seperti, “meringankan lagi beban (meringankan lagi beban), terutama sekali
pihak (terutama sekali pihak) dan di simpan di dalam tabung (disimpan di dalam
tabung).” Pengolahan calon juga masih menarik dan pemerengganan masih sesuai.

Pada bahagian penutup, calon masih berupaya menulis kesimpulan dengan
menyarankan murid bijak mengatur masa dan berpada-pada bekerja sambilan agar
tidak memudaratkan diri.

Soalan 3

Contoh Jawapan Calon Prestasi Tinggi

Pada bahagian pengenalan, calon dapat memahami tugasan tentang usaha-usaha
untuk memartabatkan bahasa Melayu pada peringkat antarabangsa.

Pada bahagian huraian idea, calon berjaya menjawab tugasan mengikut kehendak
soalan, iaitu usaha-usaha untuk memartabatkan bahasa Melayu pada peringkat
antarabangsa seperti, “pihak sekolah menjayakan program pertukaran pelajar, pihak
kerajaan memperkasa penggunaan bahasa Melayu dalam program rasmi pada
peringkat antarabangsa dan pihak media massa menyebarkan keunikan bahasa
Melayu.”

Calon menggunakan pelbagai jenis ayat yang gramatis seperti, “Usaha memartabatkan
bahasa Melayu pada peringkat antarabangsa hendaklah dilaksanakan secara
berkesan.” Kosa kata yang digunakan juga luas dan tepat. Gaya bahasa yang
digunakan menarik daripada aspek keindahan bahasa dan penggunaan ungkapan
menarik yang tepat, contohnya, “menerjah dan menerawang gawang minda, polemik
yang hangat dan komited dan beriltizam.” Penggunaan unsur bahasa bervariasi
manakala laras bahasa sesuai dengan tugasan. Penggunaan tanda baca juga tepat.

Pengolahan calon juga sangat menarik dan berkesan. Calon menggunakan
pemerengganan yang seimbang dan lengkap dengan perenggan pengenalan,
perenggan idea serta perenggan penutup.

Pada bahagian penutup, calon berupaya menulis kesimpulan yang mantap dengan
menyarankan semua pihak agar bersinergi untuk memartabatkan bahasa Melayu pada
peringkat antarabangsa.

Contoh Jawapan Calon Prestasi Sederhana

Pada bahagian pengenalan, calon kumpulan sederhana masih dapat membincangkan
usaha-usaha untuk memartabatkan bahasa Melayu pada peringkat antarabangsa.

Pada bahagian huraian idea, calon masih menjawab tugasan mengikut kehendak
soalan, iaitu membincangkan usaha-usaha untuk memartabatkan bahasa Melayu pada
peringkat antarabangsa. Idea yang dikemukakan masih relevan, huraian juga masih
jelas dan contoh masih sesuai. Contohnya, “Hal ini dikatakan demikian kerana,
masyarakat akan menegur dan menyapa pelancong menggunakan bahasa ibunda
sekali gus menarik pelancong asing untuk menelaah maksud perkataan yang
masyarakat gunakan.”

Calon menggunakan pelbagai ayat yang masih gramatis tetapi terdapat kesalahan
minimum. Selain itu, penggunaan kosa kata calon juga umum. Terdapat kesalahan
bahasa seperti, “yang masyarakat gunakan (yang digunakan oleh masyarakat),
interaksi antara pelajar-pelajar (interaksi antara pelajar) dan rakit sudah di air,
pendayung sudah di tangan (perahu sudah di air, pengayuh sudah di tangan).”
Pengolahan calon juga masih menarik dan pemerengganan masih sesuai.

Pada bahagian penutup, calon masih berupaya menulis kesimpulan dengan
menyatakan bahawa semua pihak memainkan peranan untuk memartabatkan bahasa
Melayu pada peringkat antarabangsa.

Soalan 4

Calon dikehendaki menghuraikan cara-cara untuk mengekalkan / mewujudkan /
membentuk amalan hidup bersatu padu / perpaduan di Malaysia.

Contoh Jawapan Calon Prestasi Tinggi

Pada bahagian pengenalan, calon dapat memahami tugasan tentang cara-cara untuk
mengekalkan amalan hidup bersatu padu di Malaysia.

Pada bahagian huraian idea, calon berjaya menjawab tugasan mengikut kehendak
soalan, iaitu tentang cara-cara untuk mengekalkan amalan hidup bersatu padu di
Malaysia seperti, “ibu bapa mendidik anak-anak tentang amalan hidup bersatu padu
sejak kecil, pihak sekolah memastikan amalan hidup bersatu padu diterapkan dalam
kalangan murid, dan pihak media massa mendidk masyarakat supaya saling
bertoleransi.”

Calon menggunakan pelbagai jenis ayat yang gramatis seperti, “Kesannya, murid-murid
akan sentiasa menjaga tatasusila dan bersikap sopan santun terhadap orang sekeliling
sehingga menjadi rutin persis peribahasa alah bisa, tegal biasa.” Kosa kata yang
digunakan juga luas dan tepat. Gaya bahasa yang digunakan menarik daripada aspek
keindahan bahasa dan penggunaan ungkapan menarik yang tepat,
contohnya, “mewarnai perbincangan, menjadi suri teladan dan diakses di hujung jari.”
Penggunaan unsur bahasa bervariasi manakala laras bahasa sesuai dengan tugasan.
Penggunaan tanda baca juga tepat.

Pengolahan calon juga sangat menarik dan berkesan. Calon menggunakan
pemerengganan yang seimbang dan lengkap dengan perenggan pengenalan,
perenggan idea serta perenggan penutup.

Pada bahagian penutup, calon berupaya menulis kesimpulan yang mantap dengan
menyarankan masyarakat mengekalkan amalan hidup bersatu padu.

Contoh Jawapan Calon Prestasi Sederhana

Pada bahagian pengenalan, calon kumpulan sederhana masih dapat membincangkan
cara-cara untuk mengekalkan amalan hidup bersatu padu di Malaysia.

Pada bahagian huraian idea, calon masih menjawab tugasan mengikut kehendak
soalan, iaitu cara-cara untuk mengekalkan amalan hidup bersatu padu di Malaysia. Idea
yang dikemukakan masih relevan, huraian juga masih jelas dan contoh masih sesuai.
Contohnya, “Misal kata, ibu bapa boleh menjadi teladan yang baik dengan bersalam
dengan jiran yang pelbagai kaum apabila bertemu dan menyambut perayaan kaum lain.”

Calon menggunakan pelbagai ayat yang masih gramatis tetapi terdapat kesalahan
minimum. Selain itu, penggunaan kosa kata calon juga umum. Terdapat kesalahan
bahasa yang minimum seperti, “masyarat kaum Melayu boleh menjemput jiran yang
berkaum Cina dan India (masyarakat Melayu boleh mengundang jiran), pelbagai kaum
akan berpasukan dalam pertandingan (pelbagai kaum akan bekerjasama dalam
pertandingan) dan menggunakan cara-cara yang diberi di kempen (menggunakan
cara-cara yang disampaikan semasa kempen).” Pengolahan calon juga masih menarik
dan pemerengganan masih sesuai.

Pada bahagian penutup, calon masih berupaya menulis kesimpulan dengan
menegaskan bahawa usaha untuk mengekalkan perpaduan kaum akan berjaya
sekiranya semua pihak bekerjasama.

2.6 CADANGAN / SYOR BAHAGIAN B
2.6.1 Calon

a) Calon mestilah menguasai kemahiran dan tema dalam DSKP.
b) Calon mestilah menjadikan buku teks Tingkatan 4 dan Tingkatan 5

sebagai rujukan utama.
c) Calon perlu banyak membaca bahan bacaan seperti majalah,

akhbar, jurnal dan karya sastera untuk menambahkan
pengetahuan, mematangkan fikiran, mengikuti perkembangan
semasa serta memantapkan penguasaan bahasa.

d) Calon perlu menguasai kemahiran membaca. Calon perlu meneliti
dan memahami semua kata tugas sebelum memilih soalan yang
hendak dijawab.

e) Calon hendaklah selalu membuat latihan penulisan karangan.
f) Calon perlulah menyediakan rangka jawapan sebelum menjawab

soalan.

2.6.2 Guru
a) Guru perlu menguasai kemahiran dan tema dalam DSKP.
b) Guru perlu menjadikan buku teks Tingkatan 4 dan Tingkatan 5

sebagai rujukan utama.
c) Guru hendaklah merancang PdP yang berkesan.
d) Guru perlu memantapkan asas penulisan karangan kepada murid

pada peringkat menengah rendah agar mereka dapat
menghasilkan karangan yang berkualiti.

e) Guru perlu membincangkan pelbagai isu semasa dengan murid
semasa PdP untuk menghasilkan karangan yang matang.

